ПАГАДНЕННЕ ПАМІЖ УРАДАМ РЭСПУБЛІКІ БЕЛАРУСЬ 
I УРАДАМ РЭСПУБЛІКІ МАЛДОВА АБ СУПРАЦОЎНІЦТВЕ 
ПА ЗАБЕСПЯЧЭННЮ ПРАВОУ АСОБ, ЯКІЯ НАЛЕЖАЦЬ 
ДА НАЦЫЯНАЛЬНЫХ МЕНШАСЦЕЙ
Ратыфікавана Парламентам Рэспублікі Малдова 28 студзеня 1998 г., № 1448-ХІІІ

Урад Рэспублікі Беларусь і Урад Рэспублікі Малдова, якія далей называюцца Дагаворныя Бакі, зважаючы на тое, што на тэрыторыі дзяржаў кожнага з Дагаворных Бакоў жывуць асобы беларускай і малдаўскай нацыянальнасцей, якія належаць да нацыянальных меншасцей і з'яўляюцца неад"емнай часткай грамадства, у якім яны жывуць і якое ўзбагачаюць сваёй працай, самабытнай культурай і традыцыямі,

кіруючыся палажэннямі Дагавора аб дружалюбных адносінах і супрацоўніцтве паміж Рэспублікай Беларусь і Рэспублікай Малдова ад 21 снежня 1992 года,

пацвярджаючы сваю прыхільнасць захаванню міжнародных стандартаў у галіне правоў чалавека,

зыходзячы з таго, што правы этнічных меншасцей з'яўляюцца неад'емнай часткай агульнапрызнаных правоў чалавека і іх захаванне садзейнічае палітычнай і сацыяльнай стабільнасці абедзвюх дзяржаў,

пагадзіліся аб наступным:

Артыкул 1
Дагаворныя Бакі ўлічваюць у сваёй дзейнасці інтарэсы грамадзян беларускай нацыянальнай меншасці, якія жывуць на тэрыторыі Рэспублікі Малдова, і грамадзян малдаўскай нацыянальнай меншасці, якія жывуць на тэрыторыі Рэспублікі Беларусь, і будуць садзейнічаць стварэнню спрыяльных умоў для захавання і развіцця іх этнічнай самабытнасці. Такая дзейнасць не павінна прыводзіць да ўшчамлення правоў грамадзян іншых нацыянальнасцей, што жывуць на тэрыторыі дзяржаў Дагаворных Бакоў.
Артыкул 2
Дагаворныя Бакі аказваюць прававую і арганізацыйна-метадычную дапамогу грамадзянам, якія належаць да беларускай і малдаўскай нацыянальных меншасцей, у арганізацыі нацыянальна-культурных грамадскіх аб'яднанняў і рэлігійных арганізацый, дзейнасць якіх не супярэчыць заканадаўству дзяржаў Дагаворных Бакоў.

Артыкул 3
Дагаворныя Бакі садзейнічаюць грамадзянам беларускай нацыянальнай меншасці, якія жывуць у Рэспубліцы Малдова, і грамадзянам малдаўскай нацыянальнай меншасці, якія жывуць у Рэспубліцы Беларусь, у падтрымліванні кантактаў паміж сабой на тэрыторыі дзяржавы пражывання, а таксама ва ўстанаўленні і развіцці сувязяў з суайчыннікамі за мяжой.

Артыкул 4
У мэтах захавання этнічнай самабытнасці грамадзян Рэспублікі Малдова беларускай нацыянальнасці і грамадзян Рэспублікі Беларусь малдаўскай нацыянальнасці Дагаворныя Бакі садзейнічаюць захаванню і даследаванню іх культурнай спадчыны, развіццю народных промыслаў, захаванню іх гістарычных і культурных помнікаў, стварэнню неабходных умоў для вывучэння роднай мовы, гісторыі і геаграфіі дзяржаў, да якіх этнічна належаць нацыянальныя меншасці, а таксама традыцый і культуры.

Артыкул 5
Дагаворныя Бакі прызнаюць за грамадзянамі, якія належаць да беларускай і малдаўскай нацыянальных меншасцей, права карыстацца роднай мовай, нацыянальнымі імёнамі і прозвішчамі, у тым ліку ў афіцыйных дакументах, у адпаведнасці з правіламі перадачы іншамоўных уласных імёнаў, ствараць сродкі масавай інфармацыі ў адпаведнасці з заканадаўствам дзяржаў Дагаворных Бакоў.

Артыкул 6
Дагаворныя Бакі садзейнічаюць абмену інфармацыяй, копіямі дакументаў, вынікамі сацыялагічных даследаванняў, апытанняў грамадскай думкі і іншай інфармацыяй па праблемах нацыянальных зносін, а таксама будуць садзейнічаць заснаванню інфармацыйна-культурных цэнтраў беларускай і малдаўскай нацыянальных меншасцей на тэрыторыі сваіх дзяржаў і аказваць дапамогу ў іх рабоце.

Артыкул 7
Кожны з Дагаворных Бакоў у межах сваіх паўнамоцтваў садзейнічае плённай рабоце прадстаўнікоў грамадскіх аб'яднанняў (арганізацый) другога Дагаворнага Боку на тэрыторыі сваёй дзяржавы пры ўмове адпаведнасці іх дзейнасці заканадаўству дзяржавы прабывання.

Артыкул 8
Дагаворныя Бакі створаць Беларуска-Малдаўскую міжведамасную дарадчую камісію для падрыхтоўкі і разгляду сумесных праграм і мерапрыемстваў, якія будуць выконвацца ў адпаведнасці з гэтым Пагадненнем. Беларуска-Малдаўская міжведамасная дарадчая камісія будзе складацца з аднолькавага ліку прадстаўнікоў кожнага з Дагаворных Бакоў. Яна будзе:

збірацца пачаргова ў сталіцах дзяржаў Дагаворных Бакоў у адпаведнасці з раней абумоўленай праграмай;

распрацоўваць планы сумеснай дзейнасці, а таксама аналізаваць выкананне раней прынятых праграм і прапаноўваць неабходныя рэкамендацыі;

выпрацоўваць прымальныя арганізацыйныя механізмы для паспяховага здзяйснення гэтага Пагаднення;

абмяркоўваць праблемы фінансавання сумесных праграм і мерапрыемстваў.

Расходы, звязаныя з прабываннем і работай названай Камісіі, аплачвае прымаючы Дагаворны Бок.

Артыкул 9
Гэтае Пагадненне ўступае ў сілу з моманту абмену паведамленнямі аб выкананні Дагаворнымі Бакамі ўсіх унутрыдзяржаўных працэдур, неабходных для яго ўступлення ў сілу.

Гэтае Пагадненне заключаецца тэрмінам на тры гады і аўтаматычна прадаўжаецца на наступныя трохгадовыя перыяды, калі ніводны з Дагаворных Бакоў не паведаміць у пісьмовай форме другому Дагаворнаму Боку не менш як за шэсць месяцаў да заканчэння чарговага тэрміну пра свой намер спыніць дзеянне Пагаднення.

Здзейснена ў г. Кішынёў 9 верасня 1997 года ў двух экземплярах, кожны на беларускай, 
малдаўскай і рускай мовах, прычым усе тэксты з"яўляюцца аўтэнтычнымі. 
У выпадку разыходжання ў іх тлумачэнні перавагу мае тэкст на рускай мове.

